
Книжевната и ликовната уметност отсекогаш се наоѓале во извесна 
корелација која им овозможува заемно семиотичко дополнување. Некои 
теми и мотиви од книжевниот среден век се препознаваат и во ликовната 
уметност, особено во книжевните илуминации, во сликањето на иконите 
и во фрескоживописот. Текстот како да ѝ претходи на сликата и ја одре-
дува нејзината содржина, а сликата може да ја согледаме како илустрација 
на текстот – негова сликана варијанта. Во средновековните ракописи се 
илустрирале дури и цели сцени од библиските текстови, житијата или од 
химнографските литургиски текстови. На тој начин, во средновековното 
сликарство се развил еден посебен стил познат како наративен стил во кој 
се говори за влијанието на сликарството во книжевноста (Harris 2012: 47).
Техниката на изработка, мотивите, како и соодносот меѓу текстот, илус-
трациите и орнаментиката, како и оној меѓу книжевниците и уметниците, 
претставува огромно поле за истражување на палеографијата. Врската 
меѓу книжевноста и уметноста придонесува за постојана меѓусебна хар-
монизација. Од таа гледна точка, интерпретацијата (читањето) на илу-
минациите значи идентификување на елементите од вербалниот наратив 
репродуциран во визуелна слика. Сликата станува средство за поеднос-
тавување на семиотичкото разбирање на текстот. 

Застапеноста на илуминациите во средновековната книжевност на 
прв поглед се јавува во функција на естетско дополнување на текстот, но 

нивната облигативност е далеку посложена. Декоративните елементи и 
украси во голем број ракописи настанати низ средновековието (знаменца, 
минијатури, иницијали, концовки) не служат само за украсување. Така 
на пример, илуминациите во книгите служат и како посочувачи на пова-
жните места од текстот, за подобро восприемање на текстот (на пример 
посочување на местата каде што читачот треба да го зголеми гласот), како 
и за посочување на одредени библиски параболи, за визуелна ориентација 
во композицијата на текстот итн. 

Воспоставувањето на единство во средновековното уметничко дело 
во состав на еден ракопис, мораме да се обидеме да го сфатиме како мета-
фора или симболика на дадената содржина. Но метафоричноста како што 
истакнува Розарио Асунто „не е никакво случајно надворешно руво, со 
кое се прекрива уметничкото дело, и кое би можеле да го тргнеме за да 
го сведеме на неговите логични концепти. Напротив, тоа е претпоставка 
без која делото не може да се замисли“ (Асунто 1975: 22 ). Во тој поглед 
текстот не може да се одвои од сликата, која со оваа одредба добива своја 
интелигибилна форма. Во практика честопати се прави јасна дистинкција 
меѓу естетското и дискурзивното поимање на нештата, а тоа се воочува и 
во поглед на уметноста. За разлика од ликовната уметност, книжевната, 
особено канонската се третира како чисто концептуална содржина во која 
на прв поглед се занемарува естетското доживување со што се врши дес-
трукција на самото дело. Сепак, тоа во себе содржи низа стилистички осо-
бености кои дополнети со визуелната репрезентација на содржината само 
дополнително ја истакнува својата естетичност. Всушност, сложените 
психолошки механизми на ликовната уметност побудувале свето трепе-
тење во душата на средновековниот набљудувач и тој ги восприемал како 
својствени посредници меѓу емпириските битија и надбитијата (Бичков 
1991: 75).

Врската, но и флуидноста меѓу текстот и сликата во средновековните 
ракописи во продолжение ќе ја илустрираме преку неколку македонски 
средновековни ракописи создавани во различни временски и книжевно-
историски услови. Украсувањето, односно визуелното содржинско допол-
нување, се забележува уште во најраните книжевни ракописи. Во нив 
следиме декоративен систем кој изобилува со низа практични и естетски 
функции. Така на пример, преку уметничката разработка на иницијал-
ните букви се врши означување на различни делови од текстот, за да се 

истакне почетокот или некој позначаен дел од ракописот. Освен иниција-
лите, како ориентациони естетски елементи се користат и знаменца, како 
и малечки маргинални цртежи. Во некои ракописи следиме и маргинални 
цртежи на човечка рака – покажувач, којашто има цел да го насочи чита-
телот кон одреден пасус од текстот, како и цртежи преку чија симболика 
се врши естетизација на самата содржина. Секако, меѓу најистакнатите 
уметнички дополнувања на текстот стојат минијатурите, особено минија-
турните портрети на евангелистите кои честопати ги следиме во евангел-
ските четива.

Во најраниот период од словенската писменост X до XII век, поретки 
се случаите каде што орнаментиката го објаснува или го дополнува тек-
стот. Со своите испреплетени и нечитливи иницијали и нереални човечки 
и животински претстави повеќе се истакнувала мистериозноста на бук-
вите во очите на непросветените, отколку што ја интерпретирала пиша-
ната реч (Badurina 1983: 6). Сепак, постојат и одреден број исклучоци 
каде што текстот е тесно поврзан со сликата или меѓусебно се дополну-
ваат, а се јавуваат и одредени ракописи во кои илуминацијата отсликува 
некоја христијанска симболика. Во некои примери дури ваквата умет-
ничка форма се издига над содржинската, така што фигуралниот украс 
станува самостојно уметничко дело, честопати уметнички поискусна од 
текстот и уметнички посупериорна. Корелацијата меѓу текстот и сликата 
е застапен во илуминаторски облици (знаменца, иницијали, минијатури), 
вршејќи дополнување односно дообјаснување, а притоа служеле и како 
ориентациони елементи во содржината на текстот. Така на пример, ориен-
тационата одлика главно ја следиме кај знаменцата кои најчесто се цртаат 
на почетокот како и на крајот од некои поважни поглавја во ракописот за 
да се олесни практичната литургиска примена на ракописите. 

Освен ориентационата примена некои знаменца изобилуваат и со сим-
болични карактеристики. Такви се знаменцата исполнети со плетенична 
орнаментика во вид на лавиринт. Лавиринтот симболички укажува дека 
постигнувањето на идеалот не е возможно да се пронајде со изнаоѓање на 
брз излез од сопствените внатрешни темнини. Тој претставува макотрпно 
и долготрајно талкање низ лавиринтот во кој многу патишта се слепи и 
даваат лажна надеж, па не водат никаде освен на почетокот од патот. За да 
се стигне до крајот потребна е голема желба и упорност, па затоа и многу-
мина се откажуваат од патот. Во таа смисла и секое знаменце претставено 



132

Флуидноста меѓу текстот и илуминацијата во средновековните ракописи 

со лавиринтска плетенки претставува по еден маѓепсан затворен круг од 
која сè што избива, излегува и испакнува цели кон спасоносното прона-
оѓање и остварување на идејата водилка за прочистување и преобразу-
вање на секој христијанин (Стошиќ 2006: 203). Овие знаменца му овозмо-
жувале на средновековниот читател талкајќи низ нејзините плетенични 
лавиринти подобро да се фокусира на содржината, да се моли и медитира. 
Уметничката слика служела да внесе кај верникот мисли насочени кон 
небото, фокусирајќи го неговото внимание на умно согледување на чисти 
идеи. Како пример ќе посочиме две знаменца застапени во Асемановото 
и Бенчевското евангелие. 

Лавиринтското испреплетување на знаменцата како традиција 
го следиме уште од самите почетоци на словенската книжевност. Во 
Асемановото евангелие (X-XI век) знаменцето на л. 74 го кое се наоѓа на 
крајот од текстот за двете подготвителни седмици пред Великиот пост 
е толку прецизно испреплетено со што се добива визуелен лавиринтски 
облик без почеток и крај. Прекршувањето при плетењето на лентите е 
релативно благо, што се гледа и по заоблените прекршоци, коишто пре-
левајќи се рамномерно формираат една низа од неправилни ромбоидни 
фигури. Всушност, самиот геометриско-плетеничен стил којшто е заста-
пен во овој ракопис на некој начин постојано врши лавиринстско облику-
вање на украсите. Плетеничното обликување на знаменца следиме и во 
Бенчевското четвороевангелие (XVI век). На л. 103, 169, 265 се исцртани 
правоаголни знаменца со преплети и флорални елементи. Всушност, фло-
ралните елементи се карактеристика која ја следиме како една од глав-
ните особености на ракописите од XVI век, која своите корени ги влече од 
исламската и византиската уметност. 

Веќе споменавме дека знаменцата не служеле само како ориентири 
во ракописите туку и како симболично дополнување на содржината. Така 
на пример, во Асемановото евангелие на л. 33 об. се наоѓа знаменце кое 
го означува почетокот од изборниот текст на евангелието по Матеј. Во 
внатрешноста на знаменцето се исцртани четири круга кои се формирани 
со помош на две испреплетени ленти обоени со црвена, зелена, жолта 
и кафеава боја, кои се наоѓаат на темнокафеава основа. Четирите круга 
ги симболизираат тркалата споменати во книгата на пророкот Езекиил во 
кои се вели: „Тркалата и обликот нивни изгледаше нешто слично на топаз 
и сите четири си личеа едно на друго; и по изгледот и по обликот тие беа 

како тркало во тркало“ (Кн. Пророк Езекиил, 1:16). Исто така се вели: 
„Четирите животни имаа свои крилја, крилјата нивни се допираа едно до 
друго, а кога одеа, тие не се свртуваа, туку врвеа секое во правец на лицето 
свое“ (Кн. Пророк Езекиил, 1:9). „Обликот на лицето нивно им беше како 
лице човечко и лице лавовско од десната страна кај сите четири; а, пак од 
левата страна – лице телешко при сите четири и лице орловско кај сите 
четири животни“ (Кн. Пророк Езекиил,1:10). Во христијанството ликот 
на ангел, лав, теле и орел се атрибутите на четирите евангелисти и како 
такви симболично се јавуваат во христијанската уметност. Во оваа илуми-
нација преку четирите тркала споменати во книгата на пророкот Езекиил 
симболично се претставени евангелистите. Како што веќе споменавме 
ова знаменце се наоѓа на почетокот од изборниот текст на евангелието 
по Матеј, така што илуминаторот почувствувал потреба на симболичен 
начин да ги претстави четворицата евангелисти. Оваа претстава на трка-
лата на Езекиил не е единствена во христијанската уметност на македон-
ски терен. Една од најпознатите вакви претстави  се наоѓа во фрескожи-
вописот во црквата „Св. Јован Крстител“ во Кратово. Ваквата сложена 
симболичка појава, застапена уште во ранохристијанството, посебно во 
катакомбната уметност е позната како „симболички паралелизам“ (Бичков 
1991: 78). Карактеристично за него е тоа што одредени случки или лич-
ности од новозаветната историја се означуваат со помош на старозаветна 
преобразба и обратно.

Средновековната уметност тежнее кон симболичното толкување на 
појавите од природата, историјата и Светото писмо. Оттаму може да се 
истакне дека сѐ е во криптичен однос со Светото писмо. Орнаменталниот 
систем во некои случаи има симболично значење, а некаде претставува и 
директна алузија на конкретни ситуации и замисли (Максимовић 1983: 
32). Симболично биле претставувани цели илуминации, како и некои 
нивни поединечни елементи. Така на пример, при украсувањето на рако-
писите се забележуваат претстави на голем број христијански симболи: 
крст, риба, јагне, паун, палма, детелина, Соломонов јазол и др., коишто 
уште повеќе ја истакнуваат флуидноста меѓу текстот и сликата. Ваквиот 
уметнички симбол се појавува кога во свеста треба да се овоплоти неиз-
образлива појава, чувство и поим, чија суштина, со негова помош, треба 
непосредно да се преживува, т.е. асоцијативно да се „појавува“ во пси-
хата, а не да се усвојува по пат на логични заклучоци (Бичков 1991: 82). 

Категоријата уметничка убавина во средниот век не се разликувала од 
категоријата корисно (полезно), така што многу често дури била и усло-
вена од неа. Преку уметничкото дело се тежнеело да се оствари изглед 
кој сам по себе немал некоја посебна цел, туку служел како интегративна 
компонента на функцијата која предметот ја имал во служба (Асунто 1975: 
22). Ваквите слики во суштина се илустративен текст којшто му прене-
суваат пораки на гледачот преку контури и бои наместо преку пишани 
зборови. Во средновековните ракописи забележливо е често прикажување 
илустрации на билки и животни кои се носители на некое значење. Во 
суштина овие цртежи со сите свои физички и алегориски атрибути прет-
ставуваат интелигибилни примероци преку кои се интерпретира некоја 
религиска симболика. Уметничките дела во средниот век биле созда-
дени како еден вид метафора и од тој аспект била проценувана нивната 
уметничка, но и духовна вредност. Всушност тие биле контемплабилни, 
односно можеле да се проследуваат како видлив приказ на една мисла 
која не била сфатена како „содржина“ во онаа смисла во која ние правиме 
разлика меѓу содржината и формата на уметничкото дело; туку напротив 
– таа мисла била форма; а за неа материјата била она што за нас е формата 
на содржината (Асунто 1975: 29). Симболичното прикажување се јавува 
како еден од примарните елементи за дополнување на религиозната мис-
тика во ракописите, но и воопшто во уметничките дела. Така на пример, 
во Вруточкото четвороевангелие (XIII-XIV век) на л. 126 об. пред почето-
кот на евангелието по Јован прикажан е симболот на евангелистот – орел 
во лет со ореол околу главата кој со канџите од десната нога држи перга-
мент на којшто е испишан првиот стих од евангелието (Јован 1:1) „Искони 
би слово и слово быст ѿ Ба“. 

Едно од најтипичните обележја на иницијалите во Асемановото еван-
гелие се убаво исцртаните кругови коишто му дозволуваат на илуминато-
рот покрај големиот број  орнаментални украси, како розета, јазол, крст, 
геометриска фигура и сл., да вметнува и човечки лица, сликајќи ги во 
форма на медалјони. Од запазените ликови може да се воочат ликовите 
на Исус, Исус и Самарјанката, Исус и слепецот, Исус и Лазар, Козма и 
Дамјан, Јован Крстител и апостолите Петар и Павле (Мусакова 2008: 295-
297). Ваквите украсувања во внатрешноста на круговите служат за полесна 
ориентација во текстот. Сепак, украсите со човечки лица не служеле само 
за да го одделат одредениот пасус од текстот, туку и да ги илустрираат 

настаните и ликовите од евангелието и месецословот. Ваквите илустра-
ции се јавуваат најчесто во текстот каде што се обележува некој поголем 
празник, чуда и исцеленија и сл.

Првата портретна претстава во иницијал се среќава уште на почетокот 
на ракописот, односно на л. 7 во пасусот од евангелието на Јован, глава 20, 
стих 19-31 каде што е претставен ликот на Исус. Портретот е претставен 
во горниот дел на иницијалот Ⰻ, односно во неговиот котелец. Самостојно 
ликот на Исус се јавува уште во неколку други иницијали – иницијалот 
Ⱃ, на л. 20 об., иницијалот Ⱃ  на л. 60 об., иницијалот Ⱂ на л. 81 об. и ини-
цијалот Ⰻ на л. 133 об. Претставата на Исус во сите наведени минијатури 
е различна. Така на пример во иницијалот Ⰻ на л. 133 об. во месецословот 
каде што е означен датумот на празнување на Рожденството Христово, 
25 декември, е претставен младиот Исус, приказ во којшто и покрај стро-
госта во ликот што го налага христијанското сликање се забележува мла-
доста и невиноста на детскиот лик. Додека, пак, минијатурата на л. 7 е 
поразлична од останатите според поиздолжената претстава на ликот, како 
и темната и тмурна колоритност. Останатите минијатурни претстави на л. 
20 об., 60 об. и 81 об. се доста слични меѓу себе, единствено се разликуваат 
според палетата на бои употребена при илуминирањето. Во иницијалите 
се јавуваат претстави на ликот на Исус во еден котелец и некој друг (неи-
дентификуван) светец во друг котелец. Таква минијатурана претстава во 
иницијал се среќава на л. 18 об. каде што во котелците на иницијалот Ⰲ се 
насликани два лика, ликот на Исус и ликот на Самарјанката. Портретот на 
Исус е претставен така што неговиот поглед е насочен кон Самарјанката 
додека нејзиниот поглед е ревносно спуштен надолу. Всушност, овој ини-
цијал се наоѓа во делот од евангелието по Јован, глава 4, којшто се чита во 
Неделата на Самарјанката, што укажува на ориентационата улога на овој 
иницијал. Исто така, во иницијалот на л. 24 е насликан Исус и слепиот, 
ориентационо претставена во текстот кој се чита во Недела на слепиот, 
шеста недела по Пасха. Ваков ориентационен иницијал е и оној на л. 79 
об. каде што се претставени минијатури од Исус и Лазар, во текстот за 
Лазарова сабота. Во делот на месецословот, на л. 125 об. се наоѓаат прет-
стави на Козма и Дамјан во делот каде што е запишан датумот на нив-
ниот празник, како и претстави на Петар и Павле на л. 149 об. каде што е 
запишан нивниот празник (25 јуни). Додека, пак, во месецословот (л. 147 
об.) се наоѓа дел од евангелието по Лука каде што е опфатено раѓањето 



136

Флуидноста меѓу текстот и илуминацијата во средновековните ракописи 

на Јован Крстител по повод неговиот празник, 24 јуни. Во овој иницијал 
во форма на медалјон е претставен ликот на младиот Јован Крстител. 
Интересно за овој иницијал е тоа што во основата на буквата се наоѓа змеј 
којшто ја симболизира идејата за крштевањето на Исус од страна на Јован 
Крстител и на тој начин е победен „древниот змеј“ (Мусакова 2005: 275-
288). Речиси сите антропоморфни појави во иницијалите се наоѓаат пред 
текстот на некој поголем празник. Исклучок е илуминацијата на Исус и 
момчето од текстот за петтиот понеделник по Пасха (л. 20 об.) и четвртата 
недела по Педесетницата во циклусот на Матеј (л. 37 об.), коишто не вле-
гуваат во кругот на поголемите празници. Најверојатно појавата на овие 
иницијали се случила со цел да се истакне поучителниот дел од текстот. 

Ликовните украсувања во ракописната минијатурата се истакнуваат 
како уметничко здание кое истовремено прикажува сцена од поетич-
киот наратив – транспониран од вербален во визуелен медиум. Во тој 
контекст кај минијатурното сликарство може да се забележат претстави 
кои се директен одблесок на застапената содржината во ракописот. Тие 
непосредно зависат од содржината на текстот и од неговиот богословски 
контекст. Всушност, минијатурата претставува „расказ во слики“ којашто 
ја пренесува религиозната симболика преку цртеж. Ракописното минија-
турно сликарство во старословенските ракописи честопати визуелно ни 
ги прикажува еден од четворицата евангелисти. Речиси секогаш е точно 
определена нивната поставеност во ракописите, односно тие се илустри-
рале пред почетокот на секое евангелие. Ваквата практика за претставу-
вање на евангелистите првенствено има ориентациона функција, бидејќи 
читачот на тој начин многу полесно ќе може да пронајде одреден дел од 
ракописот. Евангелистите освен како минијатурни претстави се забележу-
ваат и во состав на иницијалите и знаменцата. Ваквата практика најчесто 
се применувала поради недостиг на технички материјали и време. Така, 
илуминаторите сакајќи да го потенцираат почетокот на евангелието, се 
обидувале на доста креативен начин да ги претстават нивните ликови. 
Освен претставите на евангелистите, во ракописите се застапени и 
други библиски ликови и настани аналогни на делот од текстот во кој се 
насликани.

Примарен фокус при илустрирањето следиме во минијатурите во кои 
се прикажани портрети на евангелистите како ги пишуваат своите еванге-
лија. Оваа практика е застапена уште од самите почетоци на словенската 

книжевност. Така на пример, во Мариинското евангелие (X-XI век) пред 
почетокот на секое евангелие е претставена минијатура со соодветниот 
евангелист Марко (л. 44), Лука (л. 77 об.) и Јован (л. 133 об.). Најверојатно 
во ракописот постоела и претстава на евангелистот Матеј, но таа минија-
тура поради нецелосноста на ракописот е изгубена. Карактеристична 
одлика во овие минијатури е тоа што евангелистите се насликани со 
исправена положба на телото. Претставата на евангелистите во цел раст, 
не е карактеристична за останатите словенски ракописи. Обично се прет-
ставени како ги пишуваат своите евангелија во седната положба. По тра-
диција евангелистите се претставуваат седнати на мало столче, а нозете 
им се потпрени на специјална клупа, пишувајќи го своето евангелие на 
колена, во согласност со тоа текстот го испишуваат во книга или на сви-
ток којшто е префрлен врз еден статив и речиси секогаш е поставен од 
нивната лева страна. Тука евангелистите се претставени со помасивна 
градба и строг изглед, во левата рака ги држат своите евангелија, а врз 
нивните глави се претставени ореоли. Овие минијатурни настанале спо-
ред обрасци од раните, доиконоборечки византиски претстави на еванге-
листите (Уханова 2004: 222).

Во понатамошните минијатурни претстави главно ја следиме карак-
теристичната портретизација во која евангелистите го испишуваат своето 
евангелие. Такви примери следиме во Добрејшовото евангелие (XIII век), 
Бенчевското евангелие (XVI век), евангелијата произлезени од раката на 
вештиот илуминатор протоп Јован Кратовски од XVI век итн.

Односот слика – текст го следиме и преку една средновековна прак-
тика на илустрирање на покажувачка рака која има цел да ги истакне 
позначајните параграфи во ракописот или пак делови кои биле потребни 
за литургиска цел. Ваквиот антропоморфен мотив се забележува во 
Синајскиот еухологиум (X-XI век) во вид на иницијали обликувани во 
форма на рака (л. 11, л. 80 об., л. 100). Оваа практика понатаму ја сле-
диме во форма на маргинални цртежи која се развила како карактерис-
тична форма на покажувачко средство во ракописите. Карактеристични 
примери за ваквата орнаментика среќаваме во Битолскиот триод (XII век) 
и Скопскиот празничен минеј (XIII век).

Средновековната естетика има многу заеднички особености со пое-
тиката на модерната уметност. Имено, потребата убавото да се дефи-
нира како естетски облик не е само формална карактеристика, туку и 

материјална, истакнувајќи ја потребата да се набројат сите својства кои се 
потребни за да можеме да кажеме дека некој предмет е убав. Уметноста, 
ликовна и книжевна отсекогаш биле во одредена корелација која овоз-
можувала меѓусебно дополнување и преобликување. Всушност, речиси 
секоја уметност во средниот век првенствено претставува функцио-
нална уметност. Функционалноста не се состои, или барем не се исцр-
пува во едноставната служба, на она што е вистинска цел или задача која 
се поставува пред средновековниот човек. Таа се наоѓа во нешто друго, 
односно во духовните доживувања на реалноста и во реализација на сло-
жената задача да се излезе надвор од себе, од своето тело (Богдановић 
1978: 86). Практичноста и функционалноста во поглед на илуминирањето 
била од особена важност поради немањето доволен простор и време за 
непотребно украсување на ракописите, бидејќи првично многу поважно 
било навремено да се преведат и препишат, а потоа дополнително да се 
украсуваат. Сепак, средновековната илуминација нема само наративно и 
симболично значење. Така, во некои примери функционалната и корела-
тивна страна на илуминациите и текстот речиси и да ја нема, туку пре-
овладува естетската. Вакви примери најчесто се забележуваат во раскош-
ните кодекси наменети за царските дворови, каде што приоритетна била 
богатата декорација над функционалната. Пренесувањето на текстот врз 
илуминациите на ракописот претставува важен дел за формирање на еден 
интегрален ракопис. Ваквата кохезија меѓу текстот и сликата овозможува 
поголема прагматичност и јасност во поглед на разбирањето на семиоти-
ката и симболиката во текстот.

FLUIDITY BETWEEN TEXT AND ILLUMINATION IN MEDIEVAL 
MANUSCRIPTS

Summary

The relationship between text and illumination in medieval manuscripts is a 
multifaceted interplay that serves to enhance the comprehension, aesthetic, and 
didactic value of these documents. In medieval manuscript culture, illustrations were 
not merely decorative elements but integral components that interacted dynamically 
with the text. This interaction often aimed to elucidate, embellish, or contextualize the 
written word, thereby facilitating a deeper engagement with the material. Illuminated 
manuscripts reveal a range of approaches to this relationship, from the didactic use 
of images in religious and educational texts to the elaborate marginalia and initials 
that provide a visual commentary on the narrative. This research is based on several 
Slavic manuscripts from Macedonia (Codex Assemanius, Codex Marianus, Vrutok 
Tetraevangelium, Benche Tetraevangeliumm, Dobreisho Tetraevangelium etc.) that 
provide a theoretical foundation for the relationship between text and illumination. 
Exploring these manuscripts reveals insights into medieval aesthetics, cognitive 
processes, and the socio-cultural functions of visual storytelling in pre-print cultures.
Keywords: Slavic manuscripts from Macedonia, illumination, symbolism.


